
Forstöðumannafundur dómsmálaráðuneytisins 27. janúar 2005.

„Hverning forstjóri Fangelsismálastofnunar hefur unnið að stefnumótun innan stofnunar sinnar.“ 

Dómsmálaráðherra, fundarstjóri góðir fundarmenn.


Hvernig fangelsi munduð þið byggja ef þið mættuð ráða ?


Þetta var spurning sem ég varpaði fram á fundi með fagfólki Fangelsismálastofnunar fljótlega eftir að ég tók við starfi sem settur forstjóri stofnunarinnar 1. apríl sl.  Ég hafði verið settur forstjóri FMS um eins árs skeið 1998-1999 og vissi því að þetta var mjög vel rekin og góð stofnun, með frábæru starfsfólki, þar sem saman fer mikil reynsla og áhugi á málefnum fanga og fangelsismálum almennt.  


Spurningin var því eðlileg og til komin vegna þess, að dómsmálaráðherrra hafði gefið mér tækifæri til að skoða tvö verkefni sem: Annars vegar vörðuðu byggingu nýs fangelsis á höfuðborgarsvæðinu, nánar tiltekið Hólmsheiði og hins vegar athugun á frumvarpi til laga um fullnustu refsinga, sem ráðherra hafði ákveðið að afturkalla frá Alþingi til frekari skoðunar. 


Bæði þessi verkefni útheimtu að mínu mati, að fyrir lægi stefna eða markmið í fangelsismálum, sem síðan væri unnið út frá.  


Þessi spurning, hvernig fangelsi starfsmenn stofnunarinnar vildi sjá, og stefnumótun í því sambandi, hratt af stað mikilli umræðu sem fljótlega þróaðist í ákveðinn farveg.  Að stefnumótuninni var síðan unnið markvisst og í byrjun maí sama ár höfðum við kortlagt stöðu mála og skilgreint þessar tvær spurningar.

A
Hvernig eru fangelsin í dag ?  

B.
Hvernig viljum við sjá fangelsin í framtíðinni ?  


Stefnumótun varðar leiðina frá A til B.


Umræða með starfsfólkinu um þau atriði sem þarna komu fram opnaði augu mín fyrir þeim vandamálum sem menn höfðu glímt við í þessum málaflokki.  Stofnunin skilaði síðan skýrslu, dags. 12. október sl., um markmið í fangelsismálum og framtíðaruppbyggingu fangelsanna.  


Samhliða þessu var unnið, í samvinnu við dómsmálaráðuneytið, að endurskoðun frumvarpsins um fullnustu refsinga sem nú hefur verið lagt fram á Alþingi.  Í greinargerð með því er vísað til markmiða stofnunarinnar enda endurspeglar hún á margan hátt efni frumvarpsins.   

Víkjum nú að stefnumörkuninni sjálfri

Tilgangur með rekstri fangelsa er að fullnusta refsidóma þannig að dæmdir menn taki út þá refsingu sem þeim hefur verið ákvörðuð í dómi. 

Því er meginmarkmið stofnunarinnar:


„Að afplánun fari fram með öruggum hætti þannig að réttaröryggi almennings sé tryggt og tilætluð sérstök og almenn varnaðaráhrif fangelsisvistarinnar séu virt.“  


Og er þetta nokkuð vandamál, kann verða spurt.  Er ekki bara að reisa rammgerð fangelsi, hringlaga háar girðingar og múra og skella síðan í lás? Nei, svo einfalt er lífið ekki. Við þurfum að hugsa mun lengra.  Fangar eiga, eins og við öll, maka, foreldra, börn og ættingja og sem betur fer snúa fanga aftur út í samfélagið að refsivist lokinni.  Það gefur því auga leið að það er þjóðfélagslega hagkvæmt að setja sér það markmið:


„Að draga úr líkum á endurkomu fangans í fangelsi vegna nýrra afbrota.“  


Með þessu markmiði erum við að gera miklar kröfur til stofnunarinnar.  Við erum að segja: Við berum ábyrgð á þessum „viðskiptavinum“ okkar einnig eftir að afplánun og reynslulausn lýkur.  Við berum sem sagt ábyrgð á föngum gagnvart samfélaginu.  


Við teljum, að allir þeir fjármunir sem í fangelsismál fara; vinna starfsmanna stofnunarinnar og fangelsanna eigi að skila einhverju til samfélagsins, þ. e. að bæta það samfélag sem við búum í.  


Þetta þýðir í raun að við viljum að fangar eigi betri möguleika, eftir fangavistina, til að geta lifað lífinu án afbrota.  Það gefur auga leið að það er óásættanlegt ef möguleikar þeirra eftir afplánunina væru minni, þ. e. að fangar biðu tjón af fangavistinni. Að mínu mati er heldur ekki ásættanlegt að möguleikarnir séu jafn góðir, það væri einfaldlega að setja markið of lágt. Nei þeir eiga að hafa betri möguleika. Við höfum þar með viðurkennt hugtakið „betrun“ í fangavist, en það hugtak hefur vart mátt heyrast nefnt í þessum málaflokki. 


„Betrunarhús en ekki hegningarhús“ sagði í fyrirsögn leiðara Morgunblaðsins frá 10. desember sl. þegar fjallað var um stefnu stofnunarinnar og bendir til þess að þeir hjá Mbl. hafi skilið þetta rétt. 



Allt starf í fangelsunum og hjá Fangelsismálastofnun á því að taka mið af þessu markmiði og í það minnsta má ekkert í starfi okkar vera í andstöðu við það.  Þetta er grunntónninn í Evrópskum fangelsisreglum frá 1987 og þetta var inntakið í mínum fyrsta formála í ársskýrslu stofnunarinnar sl. vor.  


Til að ná þessu markmiði telur Fangelsismálastofnun brýnt að eftirfarandi stefna sé höfð að leiðarljósi: 

  
„Að föngum sé tryggð örugg og vel skipulögð afplánun, 

að mannleg og virðingarverð samskipti séu höfð í fyrirrúmi 

og að fyrir hendi séu aðstæður og umhverfi sem hvetja fanga til að takast á við vandamál sín.“  


Varðandi fyrsta atriðið er ætlun okkar að í upphafi refsivistar sé gerð áætlun um framvindu afplánunarferils sérhvers fanga sem feli í sér þætti eins og áhættumat, meðferðarþörf, mat á getu til náms og/eða vinnu og ýmislegt fleira.  

Annað atriðið er að mannleg og virðingarverð samskipti verði höfð í fyrirrúmi.


Að mínu mati er það augljóst að dómur um fangelsisvist er refsingin og að fangelsið eigi ekki sem slíkt að vera viðbótarrefsing. Því ber öllu starfsfólki okkar að sýna föngum mannlega virðingu og forðast að niðurlægja þá eða fylla vanmætti. Að þessu leyti eru fangelsin ekkert öðruvísi en ýmsar aðrar stofnanir s.s. skólar, geðsjúkrahús o. s. frv.  Sömuleiðis á að stuðla að því að fangar komi fram við samfanga sína með sama hætti. Í því skyni ritaði ég persónulegt bréf til fanga þar sem varað var við einelti, andlegu og líkamlegu ofbeldi, auk þess sem haldin voru námskeið með fangavörðum til að greina slíka háttsemi. 


Þá hafa samskiptin í heild í Fangelsinu Litla-Hrauni, svo og samskiptin milli fangavarðafélagsins annars vegar og Fangelsismálastofnunar hins vegar, sem voru vægast sagt slæm, verið tekin föstum tökum enda nauðsynlegt að þau sé í lagi ef unnt á að vera að ná markmiðum okkar.  


Þriðja atriðið, sem stofnunin leggur áhersla á, er síðan, að fyrir hendi verði aðstæður og umhverfi sem hvetur fanga til að takast á við vandamál sín. Ennfremur ber að stuðla að því, í samvinnu við fanga, að hann eigi fastan samastað eftir afplánun, hafi góð tengsl við fjölskyldu og/eða vini, kunni að leita sér aðstoðar og nái að fóta sig í samfélaginu. 


Þeir sem vinna með fanga vita að þeir geta verið erfiðir í samskiptum og árangur er engan veginn vís, þrátt fyrir viðleitni beggja.  Er öll þessi vinna við endurhæfingu þeirra þá til einhvers, kann að vera spurt?


Að mínu mati ættum við e. t. v. frekar að spyrja okkur, hvort yfirleitt sé hægt vænta mikils árangurs og líta okkur nær.  Hvernig bregst til að mynda hinn venjulegi maður við ákveðnum aðstæðum, s.s. þegar hann er svangur, þreyttur, þyrstur eða vansvefta?  Hvað með manninn í góðri stöðu með fullkomna fjölskyldu, sem hefur allt, en vill meira og tekur áhættuna o. s. frv.? 


Hvaða kröfur er hægt að gera til fanga þar sem 8 af 10 eiga við áfengis- eða vímuefnavanda að stríða, flestir hafa litla skólagöngu, margir eru atvinnulausir, margir eiga við hegðunarvandamál að stríða og  fjölskyldulíf þeirra er brotið?  Þarf eitthvað meira?  Er ekki árangur fólginn í því ef næst til hluta þessara manna einkum til þeirra ungu.  Ég tel að við eigum að nálgast þetta starf út frá þessu sjónarmiði.  


Það að vera dæmdur til fangavistar ætti að þýða einskonar endapunkt í lífi sérhvers manns. Ekki endapunkt í þeim skilningi að lífið sé búið. Nei, endapunkt í þeim skilningi að því lífsviðhorfi, þjóðfélagslegu afstöðu eða lífsstíl viðkomandi, sem leiddi til þess að svona er komið fyrir honum, sé lokið. Nú þurfi einhver breyting að eiga sér stað hjá honum sjálfum.  


Ef viðkomandi áttar sig á þessu, er tilgangi refsingar að stórum hluta náð út frá þjóðfélagslegu sjónarmiði.  En um leið og hann stendur á þessum tímamótum er mikilvægt að fyrir hendi sé aðstaða, fagleg þjónusta og vilji til að mæta þessari stefnubreytingu hans.


Þetta er inntakið og hugsunin á bak við stefnumótun FMS. 


Vinna okkar leiddi síðan til niðurstöðu um uppbyggingu fangelsanna.

· Byggt verði 54 klefa fangelsi á Hólmsheiði. Þar yrðu fangadeildir fyrir gæsluvarðhald, móttöku, og meðferð/afeitrun ásamt sjúkradeild.

·  Fangelsið Litla-Hrauni verði endurbætt verulega. Heimsóknaraðstaða verði stórbætt og gert ráð fyrir mismunandi öryggisstigi.

·  Fangelsið Kvíabryggja verði stækkað úr 14 í 20 fangapláss.

·  Fangelsið Akureyri verði stækkað um 2 klefa og verulegar endurbætur gerðar.

Við viljum sem sagt byggja nýtt fangelsi þar sem fyrst og fremst verður lögð áhersla á afeitrun - með stuðningi fagaðila utan fangelsis.  Við viljum byrja þá vinnu við upphaf afplánunarferilsins í stað þess að vera með hann í lokin eins og nú er. Framhaldið ræðst síðan af árangrinum þ. e. vistun í öðru fangelsi eða á öðrum stofnunum.


Við viljum ráðast í verulega uppbyggingu á Litla-Hrauni þar sem aðaláhersla verður lögð á vinnu fyrir fanga og möguleika á námi. Leggja þarf áherslu á mismunandi öryggisþörf á deildum og lóð fangelsins.


Við viljum stækka Kvíabryggju um 6 pláss til að auka vistun við opnar aðstæður en á því er mikil þörf.


Við viljum stækka og breyta Fangelsinu Akureyri þannig að það hæfi nútímalegum rekstri.  Annars á að loka því.


Í öllum fangelsunum eiga aðstæður að vera þannig að unnt sé að vista þar bæði konur og karla.


Við viljum leggja niður Hegningarhúsið og Fangelsið Kópavogsbraut 17.


Viðbrögð við stefnumótunarvinnu okkar hafa verið mjög jákvæðar og hvatt okkur til dáða. Dómsmálaráðherra hefur óskað eftir nánari útfærslu á hugmyndunum um fangelsin og þeirri vinnu er nú lokið.


„Tillögur þær sem Fangelsismálstofnun hefur lagt fram eru skynsamlegar með tilliti til framtíðarstefnumótunar á þessu mikilvæga sviði og einkennast bæði af framsýni og mannúðlegum sjónarmiðum.”

Leiðari Morgunblaðsins 10. desember 2004“


Fyrir hönd stofnunarinnar þykir mér vænna um þessi orð en margt annað. Þau benda til þess vinna okkar hafi vakið athygli á jákvæðan hátt og sé líkleg til að skila árangri. 

Að lokum vil ég segja þetta: 


Stefnu á ekki að setja fram einvörðungu vegna þess að allir eru að setja fram stefnu og hún á ekki að mótast af tískustefnum eða vera innantóm orð.  


Stefna sérhverrar stofnunar á að vera heiðarleg og endurspegla það sem forstöðumaðurinn trúir á og er tilbúinn að berjast fyrir. Æskilegt er að stefna feli í sér hugsjón sem mótar starf viðkomandi stofnunar í heild.  Þannig getur hugsjón orðið mikilvægasti auður sérhverrar stofnunar.  Að þessu leyti er Fangelsismálastofnun rík stofnun. 


Þakka áheyrnina. 

